
Annotatsiya: Ushbu maqolada hozirgi kunda dunyoda ko'plab rivojlangan 

mamlakatlar iqtisodiyot ularni rivojlanish omillariga sezilarli darajada ta'sir 

o'tkazmoqda, Bugingi kunda innovatsion taraqqiyotga erishish, iqtisodiyotni 

modernizatsiya qilish, cheklangan resurslardan maksimal darajada oqilona foydalanish 

masalalari nafakat milliy iqtisodiyotlar, balki butun dunyo hamjamiyati oldida amalga 

oshirilishi lozim bo‘lgan muhim vazifalardan sanaladi. Chunki, hozirgi davr 

iqtisodiyoti muayyan bir tizim sifatida nafaqat iqtisodiy o‘sish, texnik mukammallik 

hamda raqobatbardoshlik tamoyillari asosida shakllanishi, balki har bir inson yashash 

sharoitini yaxshilashi hamda kelajak avlodlar uchun qulay iqtisodiy sharoit yaratishga 

yo‘naltirilgan bo‘lishi lozim. Iqtisodiyotning bunday transformatsiyasi bugungi kunda 

“yashil iqtisodiyot” asosidagi barqaror taraqqiyot deb nomlangan. 

Kalitli sо‘zlar. Barqaror rivojlanish, Iqtisodiyotni ekologiyalashtirish, Yashil 

iqtisodiyot, bozor iqtisodiyoti, raqamli texnologiya, robototexnika, Energiya resurslari, 

yashillashtirish, elektro energetika sohasida. 

             

Kirish. Barchamizga ma’lumki, iqtisodiy rivojlanishning har bir bosqichida atrof-

muhit, tabiat iqtisodiyotning asosiy elementi, omili sanaladi. Tabiat va iqtisodiyotning 

mukammal muvozanatlashgan o‘zaro munosabati yashil iqtisodiyot konsepsiyasida 

namoyon bo‘ladi. Yashil iqtisodiyot oxirgi yigirma yillik mobaynida shakllangan 

iqtisodiy-ijtimoiy yo‘nalish bo‘lib, unga ko‘ra iqtisodiyot tabiiy muhitning mustaqil 

bo‘lmagan komponenti hisoblanib, aynan tabiiy muhit doirasida shakllanadi va 

rivojlanadi1. Yashil iqtisodiyotning bosh vazifasi ishlab chiqarish hamda iste’mol 

qilish jarayonlarini ekologik standartlarga mos tarzda o‘zgartirish (ecologization) dan 

iboratdir2. Yashil iqtisodiyot nazariyasi quyidagi uch aksiomalar  asosida qurilgan: 

Chegaralangan tabiiy muhitda iqtisodiy ta’sir doirasini va taraqqiyotini chegarasiz 

ravishda kengaytirib hamda ta’minlab bo‘lmaydi; 

                                                           
1 Бобылев С.Н., Захаров В.М. Модернизация экономики и устойчивое развитие. М: Экономика, 2011, стр.14 
2 Данилов-Данильян В.И., Лосев К.С. Экологический вызов и устойчивое развитие. М.: Прогресс-традиция, 

2000. стр.97-98 

Resurslar chegaralangan bir sharoitda doimiy o‘sib boruvchi cheksiz ehtiyojlarni 

qondirib bo‘lmaydi; 

Yerdagi barcha holat va tizimlar (shu o‘rinda tabiiy va iqtisodiy muhit) o‘zaro 

bog‘liq. 

Yashil iqtisodiyot nazariyasining bugungi kunga kelib keng yoyilishining asosiy 

sababi, bu mavjud ekologik muammolarning global ahamiyat kasb etayotgani hamda 

yashil iqtisodiyot taklif etayotgan tovar  va  xizmatlarning  aholi ehtiyojlarini qondirish 

bilan bir qatorda mavjud muammolarni bartaraf etishga qaratilganligidadir. UNEP ning 

yashil iqtisodiyot to‘g‘risidagi ma’ruzasida, jahon YAIM hajmining 2 foizi 

iqtisodiyotni yashillashtirishga sarflansa, 2011-2050 yillarda doimiy iqtisodiy o‘sish 

kabi uzoq muddatli iqtisodiy o‘sishga erishish mumkin va eng asosiysi, bir vaqtning 

o‘zida iqlim sharoiti, suv tanqisligi bilan bog‘liq muammolarni qisman hal etish hamda 

ekotizimlar yo‘q bo‘lib ketishining oldini olish mumkinligi ta’kidlanadi3. 

Barqaror rivojlanishning asosiy maqsadlaridan biri tabiat va uning boyliklarini 

nafaqat bugungi avlodga yetkazish, balkim, kelgusi avlodga ham asrab-avaylagan 

holda yetkazishdan iborat. Barqaror iqtisodiy oʼsishga toʼliq erishish kundan-kunga 

dolzarblik kasb etib boradi. Bu ishlab chiqarishning pasayib ketishi, aholining isteʼmol 

darajasining kamayishi, muammoli hududlarning yuzaga kelishi bilan bogʼliq holda 

jamiyatning inqirozli vaziyatlarini yuzaga keltirish oqibatida barqaror rivojlanish 

uchun yangi gʼoyalar va tamoyillarni shakllantirish asosida ijtimoiy-iqtisodiy 

rivojlanishni asoslarini yaratishni talab qiladi.Jahon iqtisodiyoti va uning ayrim 

davlatlari, mintaqalari iqtisodiyotining faoliyati samaradorligi hozirgi zamonda yashil 

iqtisodiyot tamoyillarini keng joriy qilgan holda barqaror iqtisodiy rivojlanish 

muammolarining yechimi bian uzviy bogʼliq. Iqtisodiyotni ekologiyalashtirish 

pirovard natijada ekologiya va iqtisodiyotning rivojlanishidagi muammolarning uzviy 

bogʼliqligi namoyon boʼluvchi yangi yoʼnalishni, yangi fanni Yashil iqtisodiyotni 

rivojlantirish zamonaviy dunyoda har bir mamlakat va uning mintqalarining samarali 

rivojlanishida davlat siyosatining uzviy bir qismi boʼlib, davlat boshqaruvining asosiy 

yoʼnalishlaridan biri boʼlib qoldi. Har bir mamlakatda uning mintaqalari oʼzlarining 

hozirgi qaysidir rivojlanish bosqichlarida yashil iqtisodiyotning maʼlum bir 

yoʼnalishiga ustunlik beradi. Mamlakat mintaqalarida yashil iqtisodiyotning joriy 

qilinganlik darajasi uning ijtimoiy-iqtisodiy rivojlanish darajasini, 

raqobatbardoshligini koʼrsatib beruvchi omillardan biriga aylandi. 

Yashil iqtisodiyotning joriy qilinganlik darajasi mintaqalar va mamlakatlarning 

iqtisodiy-ijtimoiy rivojlanish darajasini belgilab berar ekan, albatta har bir mamlakat 

va uning mintaqasi ishlab chiqarishning ushbu bosqichiga oʼtishini talab etadi. 

Mamlakat va uning mintaqalarida yashil iqtisodiyotni joriy qilish ularning iqtisodiy- 

                                                           
3 www.unep.com 

ijtimoiy, siyosiy rivojlanishini belgilab berar ekan, har bir mintaqa va mamlakat ushbu 

bosqichga tezroq va samarali tarzdavoʼtishni oʼz oldiga maqsad qilib qoʼyadi. 

Oʼzbekiston Respublikasi va uning mintaqalarida yashil iqtisodiyot tamoyillari 

asosida iqtisodiyotni rivojlantirish masalalari toʼliq tadqiq etilmagan. Mintaqalar 

iqtisodiyotini rivojlantirishda yashil iqtisodiyotning joriy qilishning nazariy-ilmiy 

asoslarini hududiy xususiyatlarni inobatga olgan holda ishlab chiqish mazkur 

masalaning dolzarb mavzuligini namoyon qiladi. 

Mamlakatda yashil iqtisodiyot tamoyillari asosida ishlab chiqarishni rivojlantirish 

yangi yoʼnalish boʼlib, asosan 2017 yildan keyin eʼtibor qaratila boshlandi. Mazkur 

yoʼnalishda huquqiy-meʼyoriy asoslar ham yaqin oʼtmishdan shakllanib kelmoqda. 

Jumladan, Oʼzbekiston Respublikasi Prezidentining 2017 yil 7 fevraldagi PF-4947 

sonli “Oʼzbekiston Respublikasini yanada rivojlantirish boʼyicha Harakatlar 

strategiyasi toʼgʼrisida”gi Farmoni hamda 2017 yil 26 maydagi PQ 3012 sonli “2017- 

2021 yillarda qayta tiklanuvchi energetikani yanada rivojlantirish, iqtisodiyot 

tarmoqlari va ijtimoiy sohada energiya samaradorligini oshirish chora-tadbirlari dasturi 

toʼgʼrisida”gi Qarori, 2019 yilning 30 oktyabridagi PF-5863 sonli “2030 yilgacha 

boʼlgan davrda Oʼzbekiston Respublikasining Аtrof muhitni muhofaza qilish 

kontseptsiyasini tasdiqlash toʼgʼrisida”gi farmoni, Oʼzbekiston Respublikasi 

Prezidentining 2019 yil 5 oktyabrdagi PQ-4477 sonli “Oʼzbekiston Respublikasining 

2019-2030 yillarda “yashil iqtisodiyot”ga oʼtish Strategiyasini tasdiqlash toʼgʼrisida”gi 

qarorlari shular jumlasidan. Mazkur hujjatlarda yashil iqtisodiyotga oʼtish Oʼzbekiston 

iqtisodiyotining strategik yoʼnalishlaridan ekanligi taʼkidlab oʼtilgan. 

 “Oʼzbekiston Respublikasining 2019-2030 yillarda “yashil iqtisodiyot”ga oʼtish 

Strategiyasida asosiy yoʼnalishlar sifatida quyidagilar belgilangan: 

Iqtisodiyotning quyidagi bazaviy tarmoqlarida energiya samaradorligini oshirish 

boʼyicha: 

elektro energetika sohasida: amaldagi elektr stantsiyalarining mavjud quvvatlarini 

bugʼ-gazli va gaz-trubinali qurilmalarni oʼrnatish, jarayonlarni toʼliq avtomatlashtirish 

va nazoratlarni raqamlashtirish orqali rekonstruktsiya va modernizatsiya qilish;issiqlik 

energetikasi sohasida: issiqlik energiyasini ishlab chiqarishda yangi texnologiyalarni 

joriy qilish, qozonxonalardagi eskirgan texnologiyali uskunalarni rekonstruktsiya 

qilish, yangi hisoblash uskunalari bilan modernizatsiya qilish, qozonlarda suvni 

qizdirishda geliokollektorlardan foydalanish tizimlarini qoʼllash;neft-gaz sohasida; 

kompressor stantsiyalari, past va oʼrta bosimli gaz taqsimlash tizimlarini 

modernizatsiya qilish evaziga tabiiy gazni qazib olish, tashish va qayta taqsimlash 

jarayonlaridagi yoʼqotishlarni qisqartirish, shuningdek, uglevodorodlarni yoʼqotishni 

nazorat qilish (SCADA) tizimlari kabi samarali tizimlarni joriy qilish, neft va gaz qazib 

oluvchi obʼektlarda muqobil energiya manbalaridan foydalanish; 

Energiya resurslari isteʼmolini diversifikatsiya qilish va tiklanuvchi energiya 

manbaalaridan foydalanishni rivojlantirish boʼyicha: 

tiklanuvchi energiya manbalari sohasida: qayta tiklanuvchi energiya 

manbalaridan olinadigan energiyalarni ishlab chiqarish, tashish, sotib olish bilan 

bogʼliq tarif siyosatini liberallashtirish, bunday manbalardan foydalanuvchi 

uskunalarni ishlab chiqaruvchi korxonalarni qoʼllab-quvvatlash;binolarni qurish va 

ekspluatatsiya qilish sohasida: binolarning energiya samaradorligini oshirish boʼyicha 

davlat dasturlarini joriy qilish, qaysikim, oʼz ichiga koʼp qavatli uy-joylarni 

rekonsturktsiya qilish, qurilish meʼyorlarini kamida har 5 yilda bir marta qayta koʼrib 

chiqish, energiya samaradorlik talabalarini qatʼiylashtirib borish tizimi orqali issiqlik 

bilan taʼminlashning yopiq tizimlarini joriy qilish, energiyani tejash borasida ragʼbatlar 

tizimini qoʼllash, ijtimoiy sohada energiyadan samarali foydalanganlikni 

ragʼbatlantiruvchi tariflarni joriy qilish; transport sohasida: Yevro-4 standartlari 

doirasida energiya samaradorligi va ekologik tozalik yoʼnalishlarida yaxshilangan 

tavsiflarga ega avtotransport vositalarini, elektromobillarni, gibrid dvigatelli 

avtomashinalarni ishlab chiqarishni kengaytirish, uglevodorodli yonilgʼilardan 

bosqichma-bosqich voz kechish, elektr transport tizimini rivojlantirishni 

ragʼbatlantirish, yangi transport va logistika tizimlarini yaratish, yoʼl infratuzilmasini 

yaxshilash;Iqlim oʼzgarishlari oqibatini yumshatish va unga moslashish, tabiiy 

resurslardan foydalanish samaradorligini oshirish va tabiiy ekosistemalarni saqlab 

qolish boʼyicha: suv xoʼjaligi sohasida:  

Qishloq xoʼjaligi sohasida: degradatsiyalangan yaylovlarni tiklash, qishloq 

xoʼjalik ekinlarini diversifikatsiyalash, suv manbalarini qishloq xoʼjalik chiqindilari 

bilan ifloslanishini bartraf qilish, oʼsimlik va hayvonlarning shoʼrlanishga, 

qurgʼoqchilik, iqlim injiqliklari kabi notabbiy jarayonlarga, xavflarga chidamli va mos 

navlarini hamda zotlarini yaratish;qattiq maishiy chiqindilar sohasida: qattiq 

chiqindilarni yigʼib olish va zararsizlantirish xizmati boʼyicha aholining barcha 

qatlamini toʼliq qamrab olish, qattiq chiqindilarni yigʼish va qayta ishlash borasida 

zamonaviy va samarali tizimlarni joriy qilish, qattiq maishiy chiqindilarni muqobil 

energiya manbalari sifatida ishlatish . 

2030 yilgacha boʼlgan davrda Oʼzbekiston Respublikasining “Аtrof muhitni 

muhofaza qilish kontseptsiyasi”da iqtisodiyotni ekologiyalashtirish sohasida 

quyidagilar mamlakatda yuzaga kelgan ekologik muammolarning yechish yoʼllari 

sifatida belgilangan: 

 resurslardan foydalanishni optimallashtirish va tabiatni muhofaza qilish 

faoliyatining samaradorligini oshirish, shuningdek, “yashil infratuzilma”ni yaratish; 

 milliy iqtisodiyotni suvdan tejab foydalanish, qayta tiklanadigan energiya 

texnologiyalarini rivojlantirish va keng qoʼllashni ragʼbatlantirishga yoʼnaltirib 

oʼzgartirish, shuningdek, yuqori energiya samarador standartlar asosida inshootlar 

barpo etish; 

 ekologik jihatlarning davlat sektoral siyosatiga, shu jumladan rejalar, dasturlar 

va boshqa strategik hujjatlarni strategik ekologik baholash mexanizmini joriy etish, 

shuningdek, alohida loyihalarning atrof muhitga taʼsirini baholash orqali 

integratsiyalashuvini taʼminlash; 

 ekotizimlarning qayta tiklanish imkoniyatlari va potentsial sigʼimini baholash 

parametrlarini ishlab chiqish hamda mamlakatni ijtimoiy-iqtisodiy rivojlantirishni 

rejalashtirishda ushbu parametrlarni hisobga olish tartib-taomilini joriy etish; 

     xoʼjalik yurituvchi subʼektlar faoliyatini ekologik sugʼurtalash va ekologik 

auditdan oʼtkazish tizimini tatbiq etish; 

 atrof muhitning sifatini belgilovchi ustuvor yoʼnalishlar boʼyicha xalqaro 

standartlarga (BMT Yevropa iqtisodiy komissiyasi, YeI va boshqalar) oʼtishni 

taʼminlash; 

 davlat xaridlarini amalga oshirishda ekologik standartlarni qoʼllashni 

kengaytirish . 

Mamlakat iqtisodiyoti tarmoqlarini yashil iqtisodiyot tamoyillari asosida 

rivojlanishini tahlil qiladigan boʼlsak, bunda ham holat quvonarlik emasligini 

koʼramiz. Manbalarda iqtisodiyot tarmoqlarida yashil iqtisodiyotning qay darajada 

ekanligini tahlil va tadqiq qilishda dastlabki koʼzga tashlanadigan muammolardan biri 

shuki, bunda maʼlumotlarning oshkoraligi patligi hamda bu yoʼnalishda 

maʼlumotlarning deyarli yoʼqligi sababli tadqiqotlar kamligini izohlash mumkin. Shu 

oʼrinda taʼkidlash zarurki, yashil iqtisodiyot davlat siyosati darajasiga koʼtarilgan ekan, 

yuritilayotgan moliyaviy, iqtisodiy va boshqa hisobotlarda, statistikalarda iqtisodiyotni 

yashillashtirish jarayonlari bilan bogʼliq maʼlumotlarni ham alohida yuritish 

amaliyotini keng joriy qilish zarur. Quyida biz mavjud maʼlumotlar asosida 

iqtisodiyotning ayrim tarmoqlarida yashil iqtisodiyot holatini tahlil qilishga harakat 

qildik. 

Sanoat Ozbekiston iqtisodiyotining muhim tarmoqlaridan biri sanaladi. 2021 yil 

yakunlari boʼyicha sanoat Oʼzbekistonning YaIMdagi ulushi 27,8 foizni (joriy 

narxlarda 136,1 trln. soʼm) tashkil etdi. Soʼnggi yillarda ushbu tarmoqning nafaqat 

ahamiyati, balkim, koʼlami ham kengayib bormoqda. 2017 yilda sanoat YaIMda 22 

foizni tashkil qilgan boʼlsa, 2021 yil yakunida 27,8 foizga yetdi [4]. Shu bilan birga, 

mamlakatda sanoat tarmoqlarining yangi yoʼnalishlari ham shakllanib bormoqda. 

 Oʼzbekiston sanoat rivojlanishi yuqori intensivlikda boʼlmagan mamlakatlardan 

hisoblanishi bilan birga mazkur tarmoqda yashil iqtisodiyot darajasi past shakllangan 

mamlakatlardan sanaladi.Respublikada sanoatning koʼlamini kengaytirish bilan bir 

qatorda uni yashillashuv, ekologiyalashuv yoʼnalishida rivojlantirish uchun ulkan 

imkoniyatlar mavjud.Shunday yoʼnalishlardan biri bu quyosh energiyasidan elektr 

energiyasi ishlab chiqarishdir. 2021 yilning 27 avgust kuni Navoiy viloyatida 

Oʼzbekistonda birinchi quyosh elektr stantsiyasi ishga tushirildi. Uning quvvati 100 

mVt. Mazkur korxona yiliga 252 mln. kilovat elektr energiya ishlab chiqaradi. Mazkur 

inshoat bir yilda 80 mln. kubmetr tabiiy gaz isteʼmolini tejash bilan birga atmosferaga 

chiqadigan issiqxona gazlarining 160 ming tonnaga kamayishiga asos boʼladi. 

2022 yilning 24 may kuni Samarqand viloyatining Nurobod tumanida 

Fransiyaning Total Eren kompaniyasi tomonidan qurilgan 100 MVt quvvatga ega 

quyosh fotoelektr stansiyasi ishga tushirildi. Elektr stansiyasi yiliga 260 mln kVt/soat 

elektr energiyasi ishlab chiqaradi va 80 mingdan ortiq xonadonni elektr energiyasi 

bilan taʼminlaydi. Bundan tashqari, stansiyaning ishga tushirilishi yiliga 78 mln kub 

metr tabiiy gazni tejash va atmosferaga 100 ming tonna zararli chiqindilar chiqishining 

oldini oladi. Bu miqdorda tejalgan gaz 10 kun ichida mamlakatimizdagi barcha 

xonadonlarni tabiiy gaz bilan taʼminlaydi . 

Oʼzbekiston quyosh energiyasiga boy mamlakat hisoblanadi, bu yerda 525-760 

mlrd. kVt/soatlik potentsial jamlangan. Ushbu potentsialni inobatga olib qayta 

tiklanuvchi manbalar hisobiga elektr energiya ishlab chiqarishni 2018 yildagi jamiga 

nisbatan 10 foizdan 2030 yilga borib 25 foizga yetkazish koʼzda tutilgan .Energiyani 

samarasiz ishlatish oqibatida Oʼzbekiston YaIMida har yili 4,5 foiz yoʼqotishga 

uchramoqda. Mamlakat energiya tashuvchi tizimlari samarasiz ishlatilishi natijasida 

YaIMdan yiliga 4,5 foiz ulush yoʼqotilmoqda. Yoʼqotishlar asosan elektr energiyasini 

ishlab chiqarishda, binolarni isitishda koʼp kuzatilmoqda. Oʼzbekistondagi bunday 

quvvatlarning qariyib 40 foizi oʼz muddatini oʼtab boʼlgan va oqibatida elektr 

taʼminotida koʼplab uzilishlar kuzatilmoqda .Ekspertlarning fikricha, hozirda 

energiyadan samarali foydalanishni ragʼbatlantiruvchi siyosatning yoʼqligi sababli 

Oʼzbekiston 2030 yillarga borib neft va gaz qazib olish va eksport qilishda katta 

qisqarishlarga uchraydi va asosan koʼmirga bogʼlanib qoladi. Tadqiqotlar koʼrsatadiki, 

Oʼzbekistonda qayta tiklanadigan energiya manbalari potentsiali 270 million shartli 

yoqilgʼini tashkil qiladi, bu oʼz navbatida mamlakatning energiya tashuvchi resurslarga 

boʼlgan yillik ehtiyojidan 3 marta ortiqdir. Bu potentsialning katta qismi quyosh 

energiyasiga toʼgʼri keladi. Soʼnggi oʼn yillikda quyosh energiyasining tannarxi jahon 

bozorida 80 foizga pasaydi, Oʼzbekistonda bu koʼrsatkich quyoshli kunlar koʼpligi, 

osmoning musoffoligi bois, yanada arzonroq boʼladi .Sanoatda asosan ximiya va togʼ-

kon sanoati ishlab chiqarishi ustunlik qilgani bois, butun respublika energiya 

isteʼmolining chorak qismini va tabiiy gazning deyarli barcha qismini ushbu tarmoqlar 

isteʼmol qilishadi. Sanoat sektorining oldida nafaqat chiqindilarni kamaytirish va 

atrof-muhitga yetkazilayotgan zararni  qisqartirish, balkim, oʼta toza ishlab 

chiqarish, innovatsiyalar va kadrlar salohiyatini talab qiluvchi global sanoat tizimidagi 

shiddatli oʼzgarishlarga ham tezkor javob qaytara olishi kerak. Hozirda mamlakatda 

sanoatni xom ashyo eksporti yoʼnalishidan yuqori sifatli mahsulotlar qayta ishlash, 

ishlab chiqarish va eksport qilish yoʼnalishiga oʼtkazishni ragʼbatlantiruvchi soliq va 

tariflarni shakllantirish va qoʼllash siyosati davom etmoqda. Qishloq xoʼjaligi va yer-

suv resurslaridan foydalanish sohasi Oʼzbekiston sharoitida yashil iqtisodiyot 

tamoyillarini keng joriy qilish imkoniyatlari boʼlsada, bu borada eng kam ishlar 

amalga oshirilgan tarmoqlardan sanaladi.  

Mamlakat aholisining faqat 73 foizi toza ichimlik suvi bilan taʼminlangan. Sanitar 

jihatdan talabga javob beruvchi ichimlik suvi barcha hududlarda teng taqsimlanmagan. 

Oqova suvlarni boshqarish va ulardan takror foydalanish darajasi ham yaxshi yoʼlga 

qoʼyilmagan. Аholining 15,6 foizi markazlashgan kanalizatsiya tizimiga ulangan, bu 

raqam ancha pastligini koʼrishimiz mumkin. 2030 yilda ushbu koʼrsatkichni 31,4 

foizga chiqarish rejalashtirilgan. Oqova suvlarni tozalash inshoaatlari va ularda 

qoʼllanilayotgan texnologiyalar eskirganligi bois, bunday tizimlarning foydalanish 

samaradorligi 55 foizni tashkil qilmoqda. 

Qishloq xoʼjaligi tarmogʼi iqtisodiyot tarmoqlari orasida oʼzining umumiy hajmi 

boʼyicha 26,2 foiz ulush bilan 3-oʼrinda turadi, oʼsish surʼati ham qoniqarsiz ahvolda. 

2022 yilning yanvar-mart oylarida Oʼzbekistonda YaIM 5,8 foizga, sanoat 1,7 foizga, 

xizmatlar 2,9 foizga oʼsgan vaqtda qishloq xoʼjaligi atigi 0,9 foiz oʼsishga erishgan va 

bu borada eng oxirgi oʼrindagi tarmoq sanaladi.Shahar infratuzilmasi yashil iqtisodiyot 

tamoyillari asosida rivojlantirishlishi zarurligi boʼyicha eng muhim yoʼnalish sanaladi. 

Hozirda Oʼzbekiston shaharlari ekologik holatining darajasi boʼyicha murakkab 

vaziyatdagi shaharlar hisoblanadi. Shaharlarda energiyadan foydalanish samaradorligi, 

chiqindilarni oqilona boshqarish tizimi, jamoat transportini yaxshilash, yashil 

infratuzilma va yashil jamoatchilik hududlari tashkil qilinganligi shaharlarning 

ajralmas qismi sanalib, ularning iqtisodiy va ijtimoiy obodligining darajasini belgilab 

beradi. 

Shaharlarda qulay va sifatli yashash va ishlash muhitining yaratilganligi ularda 

aholining ijtimoiy ishlab chiqarishining hamda iqtisodiy faolligining muhim garovidir. 

Shaharlarda qulay muhitni yaratish esa bu milliy rejalashtirish va shahar rejalashtirish 

darajalarining oʼzaro integrattsiyalashgan boʼlishi, mos kelishi, bu rejalashtirishlar 

yashil iqtisodiyot tamoyillariga asoslangan boʼlishi kerak, qaysikim, oʼzida soʼnggi 

yillarda tabiatda global darajada kuzatilayotgan oʼzgarishlar, iqlim buzilishlarining 

taʼsirini yumshatishga qaratilgan, raqamlashtirishni ragʼbatlantiruvchi yoʼnalishlar 

boʼlishi shart. 

Xulosa qilib aytish mumkinki, O’zbekiston Respublikasida iqtisodiyot 

tarmoqlarini yashil iqtisodiyot tamoyillari asosida rivojlantirish darajasi qoniqarli 

emas. Bu borada ishlar boshlangan, biroq tarmoqlar va mintaqalar, hududlar doirasida 

turli darajada va bosqichlarda bormoqda. Eng asosiysi mamlakatda iqtisodiyotni 

yashillashtirish uchun katta imkoniyatlar mavjud. Buning uchun oqilona iqtisodiy 

siyosat olib borayotgan har bir mamlakat uchun rivojlanishning innovatsion bosqichiga 

o‘tishda iqtisodiyotni yashillashtirish jarayoni muqarrar vazifadir.  

